
ANNOTATSIYA 

O‘zbekistonda adventiv/invaziv o‘simliklarni bioekologik xususiyatlarini o‘rganish, 

foydali jihatlarini tadqiq etish va muqobil oziq - ovqat, dorivor o‘simlik sifatida foydalanish 

boyicha ilmiy tadqiqot ishlari olib borilmoqda. Bu adventiv o‘simliklardan oqilona 

foydalanish va ularni nazorat qilish va boshqarish imkoniyatini beradi. Ushbu maqolada 

Physalis angulata ning ekologiyasi, dorivorlik xususiyatlari va foydalanish istiqbollari 

to‘g‘risida ma’lumotlar keltirilgan. 

Kalit so‘zlar: Physalis angulata, adventiv, invaziv o‘simlik, ekologiyasi, dorivorlik 

xususiyatlari.  

 

ECOLOGY AND MEDICINAL PROPERTIES OF ADVENTIVE/INVASIVE 

PLANT PHYSALIS ANGULATA 

ABSTRACT 

In Uzbekistan, scientific research is being carried out on studying the bioecological 

features of adventive/invasive plants, researching their useful aspects and using them as 

alternative food and medicinal plants. This allows for the rational use of alien plants, their 

control and management. This article presents information about the ecology, medicinal 

properties and prospects of use of Physalis angulata. 

Key words: Physalis angulata, adventive, invasive plant, ecology, medicinal 

properties. 

Adventiv/invaziv o'simliklar dunyo o'simliklarining xilma-xilligi uchun eng jiddiy 

tahdidlardan biridir [16, 19]. Yevropada jami 6000 ga yaqin begona taksonlar qayd etilgan 

[21], ularning ekologik va iqtisodiy ta'siri mos ravishda 1094 va 1347 tur uchun 

hujjatlashtirilgan [35]. Adventiv neofitlarning yarmi Yevropaga 1899 yildan keyin 

kelganligi aniqlangan. Har yili Yevropaga oʻrtacha 6,2 ga yaqin naturalizatsiyaga qodir 

yangi turlar keladi [21]. Shu sababli, yangi begona turlarning qochishi va tarqalishini diqqat 

bilan kuzatib borish va qayd etish muhimdir.  

Begona o'simliklarning dunyoda tarqalishi turlichadirdir. Shimoliy Amerika, 

Shimoliy-G'arbiy Yevropa, Janubiy Afrika, Janubi-Sharqiy Avstraliya, Yangi Zelandiya va 

Hindiston qirg'oqlari tabiiylashgan begona o'simliklarning qaynoq nuqtalari hisoblanadi, 

boshqa mintaqalar, masalan, Janubiy Amerika yoki Shimoliy Osiyoga begona turlar 

nisbatan kamroq ta'sir qiladi [29]. 

O‘zbekistonda adventiv/invaziv o‘simliklarni bioekologik xususiyatlarini o‘rganish 

[3, 4, 5, 7], foydali jihatlarini tadqiq etish va muqobil oziq-ovqat, dorivor o‘simlik sifatida 

foydalanish [3, 5], agressiv begona o‘tlarga qarshi ilmiy asoslangan kurash usullari [1, 2] 

olib borilayotgan bo’lib, bu o‘zga hudud florasiga mansub o‘simliklardan oqilona 

foydalanish va ulrni nazorat qilish hamda boshqarish imkoniyatini beradi. 

Tadqiqot ob’ekti Physalis angulata L. Solanaceae oilasiga mansub bir yillik o‘t 

oʻsimlik boʻlib [6], dunyoning tropik va subtropik mintaqalarida keng tarqalgan [18]. 

Bog'larda, bo'sh yerlarda, yo'l yoqalarida, o'rmonlarda dengiz sathi yaqinidagi soylar bo'ylab 

va ekin maydonlarida tarqalgan [31]. Dunyo boʻyicha Braziliya, Markaziy Аmerika, 

Xindistonda [26] tarqalgan. Kavkazda va Ukrainada ayrim hollarda madaniy ekin sifatida 

yetishtiriladi. Invaziv oʻsimlik sifatida dunyoning koʻplab mamlakatlarida qayd etilgan [12, 

13, 16, 19, 21, 26, 29, 30, 33]. 

Ushbu maqolada Physalis angulata ning ekologiyasi, dorivorlik xususiyatlari va 

foydalanish istiqbollari to‘g‘risida ma’lumotlar keltirilgan.  

 

TADQIQOT METODLARI.  

Tadqiqot 2021-2022 yillar davomida olib borildi. Dastlab o‘simlik uchraydigan 

hududlar, makonlar va o‘simlik jamoalari aniqlandi. O‘simliklardan gerbariy namunalari 

tayyorlandi. O‘simlikni aniqlashda “Flora Uzbekistana” asaridan foydalanildi [6]. 

O‘simlikning dorivorlik xususiyatlari adabiyotlar asosida keltirildi. Adabiyotlar tahlili Web 

of Science va Google scholar xalqaro ma’lumotlar bazasi hamda Researchgate ilmiy axborot 

ijtimoiy tarmog'idagi mavjud ilmiy manbaalar asosida keltirildi. 

 

OLINGAN NATIJALAR VA ULARNING TAHLILI. 

2022 yil davomida olib borilgan ilmiy izlanishlar natijasida Toshkent viloyatida 

tarqalgan Physalis angulata ning zamonaviy tarqalish areali va ekologiyasi toʻgʻrisida 

qimmatli maʼlumotlar yigʻildi. P. angulata garchi oziq-ovqat ekini sifatida foydalanilishi va 

ko'plab dorivor xususiyatlarga ega bo'lsa-da, u ayrim mamlakatlarda paxta, makkajo'xori va 

soya uchun zararli/invaziv begona o't sifatida ham qayd etilgan [8, 33, 34]. Oʼzbekiston 

florasi uchun ham zararli/invaziv begona oʻt sifatida qayd etilgan [6].  

Oʻzbekiston florasi asarining yangi nashri 3 jildida Ituzumdoshlar oilasi berilgan 

boʼlib, unda Physalis angulata toʻgʻrisida Oʻzbekiston Milliy gerbariysidagi mavjud 

gerbariy namunalari asosida maʼlumotlar keltirilgan.  Аfsuski gerbariy namunalari yigʻilgan 

sanalar juda eski boʻlib, turning zamonaviy tarqalish areallari va ekologiyasi toʻgʻrisida 

qimmatli maʼlumot bermaydi. Gerbariy namunalari terilgan joy va sanalar quyidagicha: 

12.09.1940 y. Samarqand viloyati Samarqand shahri; 10.10.1956 y. Toshkent viloyati 

Chinoz tumani; 14.07.1962 y. Toshkent viloyati Chinoz tumani; 17.11.1965 y. Toshkent 

viloyati Chinoz tumani.  

Turkiyaning invaziv oʼsimliklar roʻyxatiga kiritilgan [27]. Paxta, makkajoʻxori, 

bodring, pomidor, qalampir va zaytun bogʻlarida begona oʻt sifatida katta zarar keltiruvchi 

invaziv begona oʻt sifatida qayd etilgan [12]. Farooq va boshq. usbu turni muvaffaqiyatli 

bosqiniga birlamchi sabab sifatida sugʻorish tadbirlarini, ikkilamchi sabablar sifatida pH va 

elektr o‘tkazuvchanligini keltirishadi.  

Oʻzbekistonda ushbu tur agrotexnik tadbirlar vaqtida olib borilmasdan qarovsiz 

qolgan, yangi barpo etilgan, manzarali va mevali bogʻlarda sugʻorish ariqlarining 

boʻylarida, makkajoʻxori va boshqa poliz ekinlari dalalarida, ayniqsa ziravorlar ekilgan 

dalalarda, xullas bugʻdoydan soʻng ikkinchi ekin ekib foydalanilayotgan dalalarda uchrashi 

qayd etildi. Physalis angulata Toshkent viloyati Chinoz tumanida, vtomobil yoʻli va poliz 

ekinlari dalasi oraligʻidagi manzarali oʻsimliklar ekilgan kengligi 10 metrlik maydonning 

har-xil oʻtli-fizalisli-qoʻytikonzor hamda poliz ekinlari ekilgan dalaning har-xil oʻtli-

fizalisli-kurmakzor assotsiatsiyalarida qayd etildi (1-rasm). 

  
A B 

1-rasm. Physalis angulata subdominantlik qilgan (A) har-xil oʻtli-fizalisli-qoʻytikonzor  va 

(B) har-xil oʻtli-fizalisli-kurmakzor assotsiatsiyalari 

 

P. angulata ni Oʻzbekiston florasidagi tarqalish areali va ekologik makonlariga 

asoslanib, ushbu turni kirib kelish yoʻlini transport vositalari yordamida tuprogʻi bilan 

keltirilgan manzarali, mevali oʻsimliklar bilan kirib kelgan boʻlishi mumkin deb taxmin 

qilish haqiqatga yaqinroqdir. 

Ozaslan va boshq. 2017 [26] yilda Physalis ning ikkita invaziv turining urugʻ 

unuvchanligi biologiyasi va ularni qurgʻoqchil va yarimqurgʻoqchil xududlarda 

boshqarishga taʻsirini oʻrgangan. Ularning ilmiy tadqiqotlarida yangi terilgan pishgan 

urugʻlar oqova suv ostida ushlab turish yoʻli bilan tinim davridan samarali chiqarilgan. P. 

angulata urugʻlari turli harorat (15 dan – 40oC gacha), pH (4 dan – 10 gacha), osmotik 

potentsial (0 dan –1.2 MPa gacha), shoʻrlanish darajasi (0 dan – 400 mM gacha natriy 

xloridli) boʻyicha tajribalarda unuvchanligi boʻyicha yaxshi natijalar namoyon etganligi 

keltirilgan. Ushbu oʻsimlik oʻzga xudud florasida turli ekologik omillarga chidamlilik 

namoyon etib, kelgusida ekologik makonini va tarqalish arealini kengaytirib borish 

potentsialiga ega ekanligini namoyon etgan. 

Butun dunyoda bu o'simlik o'simlik dorivorligi va bezgak, gepatit, astma, dermatit va 

revmatizm kabi turli xil inson kasalliklarini davolash uchun ishlatiladi [32]. O'simlik 

barglari infuziyalari quloq og'rig'i va tug'ruqdan keyingi infektsiyalarni davolash uchun 

ishlatiladi. P. angulata markaziy asab tizimini susaytiruvchi ta'sirga ega va o'smaga qarshi 

faollikka ham ega [10, 23, 24, 28,]. O'simlikdan fizalin A, B, D, F va glikozidlar, ya'ni 

miritsetin-3-o-neohesperidozid ajratilgan va o'simtaga qarshi faollikni ko'rsatadi [17]. 

Physalis turkumi nafaqat farmakologik va biologik xususiyati balki oziq-ovqat 

sifatida ham iqtisodiy ahamiyatga ega, shu bilan birga tarkibidagi kimyoviy birikmalari 

uchun ham juda muhimdir. Tropin alkaloidlari va fizalinlar turli xil dorivor xususiyatlar 

uchun javobgar bo'lgan kimyoviy birikmalarning ikkita asosiy guruhidir. Tropanlar 

parasempatik asab tizimining muskarinik retseptorlariga yopishgan neyrotransmitter 

atsetilxolin faolligini inhibe qilish orqali anti-muskarin faolligini ko'rsatadi. 

O‘simlik tarkibidagi mavjud kimyoviy birikmalar oshqozon-ichak va mushak 

spazmlari va Parkinson kasalligini davolash uchun muhim va foydalidir [20, 36]. O'simtaga 

qarshi va sitotoksik faollik tufayli fizalinlarga e'tibor beriladi. Physalis biologik faollikning 

keng spektriga ega, ya'ni, bakteriyaga qarshi, abortga qarshi, mollyussid, antiprotozoal, 

saratonga qarshi, antiseptik va sitotoksik va immunomodulyatsiya qiluvchi ta'sir ko'rsatadi 

[9, 15]. Afsuski, bu dorivor xususiyatlar tijorat maqsadlarida qo'llanilmaydi. P. angulata 

an'anaviy va xalq tabobatida diuretik sifatida qo'llaniladi va oshqozon kasalliklarini, og'riq 

qoldiruvchi va revmatik kasalliklarni davolaydi. Shuningdek, u gepatit va servitsit uchun 

antinosiseptiv, antipiretik, yallig'lanishga qarshi hisoblanadi [23].  

P. angulata barglari va butun o'simlik taloq, jigar va siydik pufagi yallig'lanishini 

kamaytirish uchun va revmatizmda vannalarda ishlatiladi [25]. Amazon vodiysida o'simlik 

sharbati tinchlantiruvchi, depurativ, revmatik va quloq og'rig'i uchun ishlatiladi. Tayvanda 

diabet, bezgak va astmani davolashda ishlatiladigan dorilarning tarkibiy qismidir [14]. 

Peruning Amazon qishlog‘i aholisi bezgak, jigar va gepatit bilan bog'liq muammolar uchun 

barglardan foydalanadilar [13, 30]. G'arbiy Afrikada an'anaviy ravishda saraton kasalligini 

davolash uchun ishlatiladi [22]. O'simlikning yer ustki qismlari va mevalari furunkullar, 

yallig‘lanishlar yoki yaralar, ich qotishi va ovqat hazm qilish muammolarini davolashda 

ishlatiladi [11]. 

